Kosbare bloed.   F.J. Labuschagne
O-bloedgroep? lees Floris die opskrif in die koerant. Hy gril toe hy dit sien want hy weet die mense skryf oor hom. En hy is so bang soos die duiwel vir ’n slypsteen wanneer dit by naalde kom!  Almal tussen 16 en 65 jaar oud wat meer as 50 kg weeg en ’n seksueel veilige leefstyl het, moet asseblief dringend bloed skenk omdat daar slegs drie dae se voorraad oor is, word berig. Hy herinner homself nou ook aan die SMS wat hy onlangs ontvang het. “Skenk asseblief bloed, jy is die enigste bron,” het die vampiere wat hom wil leeg suig, beweer. Hy sal seker maar aan die oproep gehoor moet gee want sy O-bloed is baie veilig, hy weeg heelwat meer as die minimum vereiste en sy ouderdom klink net reg. Ek is in die Goue-lokkies sone! kondig Floris trots sy status aan en hierdie gewaarwording gee uiteindelik die deurslag.  

’n Uur later parkeer hy voor die gebou nadat hy die kliniek geskakel het en vir aanwysings gevra het. Hy wil liewer maar gou spring voordat die bevlieging hom verlaat en sy moed hom begewe. Stilweg wonder hy of hy die impulsiewe daad vir ewig gaan berou. Hy is dan altyd so..., berekend en versigtig, wat gaan vandag met hom aan?
 Die assistent by die kliniek groet hom vriendelik toe hy instap en sy vra hom dadelik om ’n  vorm te voltooi. Al hou hy nie van vorms invul nie, lees hy maar geduldig al die vrae.

Gebruik jy enige medisyne? Ja/Nee, moet hy antwoord. Hy maak ’n kruisie by nee.

Het jy onlangs ’n operasie gehad? Weer maak hy ’n kruisie by die woordjie, nee.

Is jy swanger? Nee, antwoord hy hierdie keer ferm met ’n duidelike kruisie op die gepaste plek. Dan bedink hy homself en skryf eerder, N.v.t. (nie van toepassing nie)
Die vorm wil weet wat sy nooiensvan is. Hy laat die gedeelte oop. Hy moet aandui wat sy ras is, as hy nie beswaar daarteen het om die vraag te beantwoord nie. Toe lees hy die lang uiteensetting wat die HIV vensterperiode verduidelik en hy beantwoord die vrae oor sy seks gewoontes. Die vraelys benadruk dat hy eerlik moet antwoord. Die gedeelte is maklik om te voltooi, glimlag hy selfvoldaan.

“Ek hunker na meer, al is ek gelukkig getroud,” dink hy maar skryf dit nie neer op die vraelys nie. ’n Mens moet darem ook jou privaatheid beskerm. Al waarin die vraelys mos belangstel is of hy rondslaap en dit beantwoord hy met ’n besliste, Nee, in die toepaslike spasie. Is jy besny? wil die vraelys ook weet. 

“Julle raak nou persoonlik,” skud Floris sy kop vies. “Nee,” merk  hy die toepaslike blokkie met ’n groot kruis op die vorm en hy druk hard op die pen om die saak so duidelik moontlik te beklemtoon. 

“Ek sal nooit so iets laat doen nie en as my ouers dit aan my gedoen het, sou ek hulle nooit vergewe het nie. Los my nou uit en trek my bloed en kry klaar. Ek beantwoord geen verdere vrae nie.”

Gelukkig vir die kliniek is daar nie verdere vrae wat Floris moet beantwoord nie. Hy plaas die voltooide vraelys vieserig op die toonbank en word daarna ondervra deur een van die assistente. Die persoon wil weet wanneer hy laas geëet het en vereis ’n onderneming van hom om  weer binnekort  bloed te skenk. Hulle stry effens oor die vereistes toe Floris redekawel en  die beleid bevraagteken waarvolgens die kliniek nie, once off, skenkings wil toelaat nie.

“Ek wil nie weer kom bloed skenk nie,” maak Floris driftig beswaar. “Ek wou julle net hierdie een keer kom uithelp met ’n paar druppels veilige bloed sodat julle lewens kan red,” protesteer hy. “Ek het julle berig in die koerant gesien en toevallig behoort ek boonop nog aan die regte bloedgroep.” 

 Na ’n lang verduideliking van die proses deur die assistent en ’n pleidooi wat Floris baie skuldig laat voel, gee hy bes en onderneem om ’n gereelde skenker te word. Sy vinger word nou geprik en sy bloeddruk en polsslag word gemeet. 110/70 en 68 slae per minuut. 

“Mooi, jy is baie gesond,” moedig sy hom aan met goedvoel praatjies. Die druppel bloed sak vinnig af in die blou gekleurde water tot op die bodem van die glas. Hy het nie ’n yster tekort nie, is die bevinding.  Nou is hy gereed om sy liefdesdaad te verrig.  

Floris neem sy posisie in op die Lazy Boy stoel wat spesiaal ontwerp is met ’n leuning waarop die arm kan rus. Floris skerts met die suster en hy kyk skuinsweg na die ouer vrou wat langs hom lê met haar naald en sakkie waarin die donker vloeistof met reëlmaat drup.

“Ek is bang,” terg hy haar. “Dit gaan seker baie seer wees.”

“Nee,” sê sy  ernstig en voeg dan met deernis by om hom gerus te stel: “dit is net ’n ligte prikkie wat ’n mens nie eers voel nie.”

Floris voel die “ligte prikkie” toe die naald deur sy vel in die aar ingesteek word. Hy sien hoedat die donker bloed in die sakkie langs hom inloop. Noudat die ergste verby is raak hy braaf.

Wat is bloed? wonder hy en kyk na die suster met vraende oë.

“Bloed is vloeibare weefsel wat uit biljoene drywende selle in waterige plasma bestaan,” antwoord sy selfversekerd.

“Jy is darem baie nuuskierig. Hoekom wil jy weet?” 

“As daar soveel biljoene drywende selle is wil ek nie net 500 milliliter bloed skenk nie,” sê hy en kyk na die ouerige dame wat langs hom lê.

“Waarom kan ons nie nou dadelik vyf liter bloed skenk noudat ons hier is en al die moeite gedoen het nie? Kom ons doen alles sommer in one shot.”
Die vrou langs hom skater van die lag en stem heelhartig saam. Die suster verduidelik ernstig aan hulle dat vyf liter bloed die totale hoeveelheid bloed is wat deur die gemiddelde volwassene se liggaam sirkuleer en dat hulle gou sal sterf as hulle so baie bloed op een slag sou skenk. 

“Baie dankie vir die vrygewige gebaar, maar kom asseblief weer oor drie maande en skenk nog  470 milliliter,” moedig sy hulle aan. “Dit is oorgenoeg op ’n keer.”

“Ons het die bloed nodig om lewens te red,” voeg sy by en sy trek die naald uit en plak ’n pleister oor die merkie op die vel.

Toe Floris buite kom voel hy effens duiselig en hy staan ’n oomblik stil en leun teenaan die muur van die winkelsentrum. ’n Man sit voor hom by ’n tafel en lees  die koerant. Floris se oog vang die berig: "Dit is ’n mite dat jou sekslewe ’n knou kry as jy bloedskenk.” 

Sy duiseligheid neem dadelik die wyk en hy stap dankbaar en  met ’n huppel in sy stap tot waar sy motor geparkeer staan.

Drie dae later klap `n skoot in die donker nag.  Die aanvallers nael in die straat af om weg te kom terwyl die vrou ’n ent daarvandaan agter hulle tot op die sypaadjie strompel en met ’n kreun op haar knieë neersak. Die bloed sypel stadig uit die wond, loop in ’n dun straaltjie langs haar nek af en stol in die hare wat in die plas bloed lê.     

`n Rukkie later is Sarina onbewus daarvan dat die chirurg gebukkend die wond inspekteer terwyl sy met ’n bleek gesig op die operasietafel lê. Dr Celliers is verstom oor die feit dat sy pasiënt nog lewe. Hy werk al jare by die trauma afdeling en is gewoond aan afgryslike verminking van liggame en ledemate. (as mens ooit daaraan gewoond kan raak) Die koeël het groot skade aangerig aan die longe en het rakelings verby die hart geskuur voordat dit ’n groot gat agtergelaat het op sy verwoestende baan deur die jong vrou se liggaam. Dr Celliers knip sy oë om beter te kan sien en hy gee met ’n kopknik die teken aan sy span dat hulle moet begin met die operasie. Die blink instrumente lê uitgesprei soos eetgerei op die steriele groen materiaal langs hom en die teatersuster vat elkeen behendig raak telkens as hy die naam van die instrument uitroep. Sy eerste taak is om die pasiënt te stabiliseer en om die bloeding te stop. Inwendige bloeding is die grootste gevaar en daarom opereer hy versigtig deur met groot vernuf en behendigheid ’n snit op die regte plek deur die weefsel te maak. Stelselmatig ondersoek hy die skade en hy stop die bloeding met die nuutste tegnieke tot sy beskikking. Die longmasjien haal ritmies asem in die agtergrond. Na drie ure se intense konsentrasie vee hy die sweet van sy voorkop en hy strek sy lang lenige lyf om die moegheid en pyn in sy ledemate teen te werk. “Sy het baie bloed verloor. Maak seker sy kry nog ’n liter,” gee hy ’n laaste instruksie aan die suster en verlaat uitgeput  die teater.
Buite in die wagkamer sit Floris gespanne en wag om te hoor of sy vrou die aanval en operasie gaan oorleef. 

